
DATGANIAD I’R WASG:  25 GORFFENNAF 2007
DIM EMBARGO
ER GWYBODAETH

Cadw Ysgol ~ Cynnal Cymuned
Bydd yr her o ymdrin â sefyllfa niferoedd plant yn gostwng yn ysgolion Cymru yn derbyn sylw manwl yn ystod wythnos yr Eisteddfod Genedlaethol.

Bydd Undeb athrawon UCAC yn cynnal cyfarfod cyhoeddus ym Mhabell y Cymdeithasau rhwng 1.00 a 2.30 ar ddydd Mercher, 8fed Awst, sef “Cadw Ysgol, Cynnal Cymuned”, a bydd y cyfarfod yn canolbwyntio ar ddulliau amrywiol o ymateb i’r her hon. 
Mae’r ffaith bod niferoedd plant Cymru yn gostwng yn creu problemau i lawer o’n hysgolion heddiw, ac nid yn unig yn yr ardaloedd cefn gwlad hynny sydd wedi brwydro gyda’r sialens ers sawl blwyddyn.  
“Mae’n gyfnod anodd iawn i’n hysgolion ni”, medd Gruff Hughes, Ysgrifennydd Cyffredinol UCAC.  “Yn ôl Llywodraeth y Cynulliad, nid yw’r Status Quo yn opsiwn.  Mae ein Hawdurdodau Addysg Lleol yn cwyno am gost lleoedd gwag yn ein hysgolion ac mewn sawl ardal yn cynllunio i gau ysgolion sydd wedi dioddef lleihad mewn niferoedd.  Ar y llaw arall, mae Estyn yn nodi’r angen i hyrwyddo dulliau arloesol a hyblyg o weithio mewn ysgolion bach.”
“Mae’n bwysig i ni ymateb yn bositif i ofynion ysgolion sydd yn colli niferoedd, gan edrych am ddulliau amrywiol, yn ôl y sefyllfa unigol, yn hytrach na meddwl mai cau’r ysgol yw’r unig opsiwn.”
Eleni, mae UCAC wedi gwahodd pedwar person sydd â phrofiad eang yn y maes i drafod eu barn nhw am yr her sydd yn wynebu ysgolion Cymru heddiw a’r profiadau sydd ganddynt - yn bositif ac yn negyddol - o ymdrin â’r problemau hyn.  Cawn glywed am eu dulliau gweithredu i gadw ysgolion yn agored tra’u bod yn wynebu’r sialens o gyflwyno’r cwricwlwm cenedlaethol yn llawn, a darparu cyfleodd addysgol a chymdeithasol amrywiol a chynhwysfawr i’r holl ddisgyblion.

· Mae Siôn Mason-Evans yn Bennaeth ar ysgol sydd hefyd yn rhan o glwstwr gwirfoddol o ysgolion sy’n llwyddo i gynnig profiadau, cyfleodd ac arbenigedd eang i’w disgyblion.  
· Mae Meriel Parry yn Bennaeth ar ddwy ysgol gyda phrofiad o oresgyn problemau rhedeg dwy ysgol ar y cyd.  

· Mae Meryl Pierce yn Rhiant-Lywodraethwr ar ysgol sydd wedi ymateb yn heriol i fygythiad Sir Ddinbych i’w chau.  

· Mae Liz Saville yn Gynghorydd Sir yng Ngwynedd sydd wedi lleisio ei barn yn gyhoeddus, ar sawl achlysur, ac sydd o blaid diogelu ysgolion yn ein cymunedau.
Maent oll â phrofiad eang ym myd addysg ac wedi gorfod bod yn agored i newid ac i syniadau newydd.

“Mae UCAC am ledaenu’r drafodaeth am y sefyllfa bresennol yng Nghymru a rhoi cyfle i eraill glywed am - a dysgu oddi wrth - brofiadau arloesol yr arbenigwyr hyn.  Bydd cyfle i ymateb ac i holi yn y rhan ola’r cyfarfod.  Gobeithiwn bydd yn drafodaeth frwd, fywiog a buddiol.”
Dylai fod digon o faterion yn codi o’r cyfarfod i hybu trafodaeth bellach ymhlith y sawl sydd â’u bryd ar ddarganfod sut i gadw ysgol a chynnal cymuned a sicrhau addysg gyflawn a chyfleodd allgyrsiol a chymdeithasol gwerthfawr i holl ddisgyblion ysgol.

